
Mál nr. 275/2008 

 

M 

og 
Vátryggingafélagið X v/fjölskyldutryggingar (innbúskaskó)  

 
Ágreiningur um gildissvið vátryggingarinnar í tengslum við veggjalýs í nóvember 2008. 

 
Gögn. 

1) Málskot móttekið 01.12. 2008, ásamt fylgiskjölum. 
2) Bréf vátryggingafélagsins til nefndarinnar, dags. 11.12. 2008, ásamt fylgiskjölum. 

 
Málsatvik. 
Fyrirliggjandi gögn upplýsa um aðdraganda máls þessa.  
Veggjalýs fundust í íbúð M. Meindýraeyðir var kallaður til sem eitraði tvivegis í íbúðinni. 
M telur greiðsluskyldu fyrir hendi sbr. umfjöllun hans í málskotinu sem óþarft er að geta. 
Vátryggingafélagið telur bótaskyldu ekki fyrir hendi sbr. umfjöllun þess í gögnum málsins. Því 
þykir ekki sýnt að tjónið nái undir bótasvið vátryggingarinnar skv. 3. gr. skilmála um innbúskaskó. 
Tjónið verði ekki rakið til “skyndilegs og ófyrirsjáanlegs utanaðkomandi atviks á vátryggingar-
tímabilinu”.  
Samkvæmt tjónstilkynningu urðu ýmsir hlutir fyrir barðinu á lúsinni sem félagið telur að gefi til 
kynna að hún hafi náð að dreifa sér töluvert. Smám saman hafi tjónið komið í ljós. Miðað við 
fyrirliggjandi gögn verður lúsarinnar oft ekki vart fyrr en í óefni er komið og þær hafa náð að 
dreifa sér. Félagið telur að ekkert í gögnum málsins renni stoðum undir þá skoðun M að tjónið eigi 
rætur að rekja til skyndilegs utanaðkomandi atviks líkt og gerð er krafa um í skilmálum.  
Samkvæmt nefndri 3. gr. skilmála tekur vátryggingin til tjóns á vátryggðum lausafjármunum svo 
lengi sem tjónið á rætur að rekja til skyndilegs og ófyrirsjáanlegs utanaðkomandi atviks á 
vátryggingartímabilinu. 
M telur að meindýr séu ekki með óyggjandi hætti undanskilin í innbústryggingunni. 
 
Álit. 
Greiðsluskylda er fyrir hendi samkvæmt þeirri vátryggingu sem hér um ræðir. Miðað við 
fyrirliggjandi gögn er um skyndilegt og ófyrirsjáanlegt utanaðkomandi atvik að ræða samkvæmt 
þeim skilmálum sem hér um ræðir. Ekki er um undanskylda áhættu að ræða ellegar við vátryggðan 
að sakast að því er telja verður. 
Ofanrituð umfjöllun tekur ekki afstöðu til umfangs þess tjóns sem varð. Vátryggingartaki hefur 
sönnunarbyrði um umfang tjóns síns. 
 
Niðurstaða. 
Greiðsluskylda er fyrir hendi samkvæmt þeirri vátryggingu sem hér um ræðir.  
 

Reykjavík 2. janúar 2009 
 

___________________________ 
Rúnar Guðmundsson hdl. 

 
        ___________________________   __________________________ 

  Valgeir Pálsson hrl.     Jón Magnússon hrl.   


